
Verlede week het ek ŉ paar algemene opmerkings gemaak oor die boek Openbaring wat ons in gedagte moet hou by elke geleentheid wat ons besin oor die boodskap wat God vir die kerk van ons tyd, en spesifiek vir ons gemeente wil sê daarmee. 
Dit was egter nog skoolvakansie en baie van julle het dit dalk gemis. 
Gaan kyk asseblief daarna op Pinetown Gemeente se YouTube kanaal. Jy kan ook na die GKPinetown webblad toe gaan en dit daar lees of luister. 
	(Een van die dae sal ons die oorsit na ŉ Pinetown Gemeente Webblad.)
 
<< Lees Op. 1:1-8 >>

Behalwe die opmerkings oor die Openbaring as geheel, het ons verlede week op die agtergrond daarvan gefokus soos ons dit nou weer in die eerste drie verse gelees het. 
Vandag fokus ons verder op wat jy die aanhef kan noem – 
voordat ons van ŉ volgende af begin om deur die brief of deur die openbaring se inhoud te gaan.

Wie het die brief geskryf, en aan wie het hy dit geskryf. 
Dit is belangrike inligting om die inhoud in die regte lig te verstaan, of die regte konteks hoor mens ook baie. 

Die skrywer is Johannes. 
Hy sê niks meer nie en daaruit kan ons aflei dat die mense wat die brief gekry het hom goed geken het. 
Van vroeë tye af het die kerk aanvaar dat dit die apostel was vir wie Jesus so lief was en wat ook die Johannes evangelie en die drie Johannes briewe geskryf het. 
Natuurlik was moes hy toe al ŉ ou man gewees het want die brief is waarskynlik so 65 jaar na Jesus se kruisiging geskryf. 
Daar is mense wat anders dink dat dit dalk ŉ ander Johannes kon gewees het, veral omdat die Griekse taalgebruik van Openbaring baie verskil met die van die Evangelie van Johannes. 
Maar dit verander natuurlik niks van die boek se betekenis en boodskap nie 
– onthou dat dit die openbaring van Christus is wat Hy deur ŉ engel aan die “Johannes” gewys het en hy dit bloot neergeskryf het. 
Of dit wel die apostel Johannes was soos ons dink of nie – 
	dit bly eintlik die Openbaring van Jesus Christus.

Aan wie skryf hy dit ?
Aan die sewe gemeentes in klein Asië. 
Sewe spesifieke gemeentes soos ons in v. 11 sal lees: “Efese, Smirna, Pergamum, Tiatira, Sardis, Filadelfia en Laodisea.” 
Ons sal later uit hoofstukke 2 en 3 meer oor elkeen van hierdie spesifieke gemeentes lees, maar vir nou moet ons vra 
	waarom hierdie sewe, en wat van al die ander kerke?

Daar was blykbaar al meer kerke in klein Asië as hierdie sewe en ek kon nie enige wesenlike rede opspoor waarom dan nou juis hiérdie sewe en nie ander nie. 
Behalwe een wat beweer dat daar sewe pos streke was en hierdie die bekendste kerke in elke pos streek. 
Maar dit is spekulasie en maak nie saak nie. 

Wat wel belangrik is, is dat dit sewe kerke is en nie meer of minder nie. 
Die getal sewe het ŉ belangrike betekenis in die Bybel en spesifiek in Openbaring – in die oorspronklike Grieks word die getal 54 keer gebruik. 
Die getal “sewe” dui op volledigheid soos 7 dae een hele of ŉ volledige week is. 

Dat hy aan sewe gemeentes moet skryf sê dat 
alhoewel die openbaring vir daardie spesifieke sewe bedoel is, 
is dit terselfdertyd ook bedoel vir die volle of die volledige, hele kerk. 
Alle gemeentes, alle gelowiges van alle tye en plekke – 
hierdie Openbaring van Jesus Christus was vir hulle bedoel maar netso ook vir ons.

Dít is die konteks wat ons ingedagte moet hou wanneer ons besin oor die betekenis en die boodskap van Openbaring. 
Maar ek is bevrees dat báie dit nie doen nie. 
O niemand vergeet om ingedagte te hou dat dit vir die hele kerk bedoel is nie, 
maar baie, ek wil sê die meeste of selfs álle populêre verklarings waarmee ons te doen kry 
nie rekening hou daarmee dat die boek ook vir daardie spesifieke gemeentes bedoel was. 

Die maklikste voorbeeld is dat indien die sogenaamde merk van die dier iets te doen gehad het met die strekieskopde in jou ID dokument (soos baie destyds “profeteer” het) of met die Covid-19 entstof – 
wat dan van die betekenis en die boodskap daarvan aan daardie spesifieke sewe gemeentes sowat 1900 jaar gelede? 

Ons kan die waarskynlikheid of die waarheid van ons interpretasies toets daaraan 
of dit vir hulle destyds ook betekenis gehad het, en nie net vir ons of selfs  ŉ paar geslagte na ons nie.
Om te weet wat dinge vir hulle kon beteken het, moet ons hulle omstandighede in gedagte hou. 
Hulle het hierdie Openbaring van Jesus Christus sowat 65 jaar na Jesus se hemelvaart ontvang. 
Met ŉ gemiddelde lewensverwagting van so 35 – 40 jaar destyds is die meeste van die gelowiges in hierdie kerke al die kinders of kleinkinders van die eerste Christene.

Hulle het verdrukking en vervolging al goed geken, en dit sou binnekort baie erger word. 
Hulle het armoede geken en die aanhoudende druk van valse godsdiens in die gemeenskap en ook dwaalleer selfs van mense in die kerke self. 
Daarby was hulle verward omdat Jesus nog nie weer gekom het nie, het Hy dan nie gesê Hy gaan om vir hulle plek te gaan maak en dat Hy sal terugkom om hulle te kom haal nie? 
	
Openbaring is gegee en geskryf vir gemeentes met wie dit rof gegaan het en 
nie vir mense wat verveeld was met tyd gehad het om allerhande misterieuse slim simboliese legkaarte te ontsyfer nie. 
Hulle was onder druk, vervolg en gefrustreerd deur die vyandige samelewing waarbinne hulle moes spook en spartel. 
Openbaring is bedoel vir daardie gemeentes, en vir almal van daardie tyd en daarna vir almal in alle tye en op alle plekke – 
om hulle op te beur, om hulle hoop te gee deur die perspektief wat dit sou bring. 
Die perspektief van wat moes gebeur en die rede daaragter, 
die perspektief van Jesus Christus se sekere heerskappy en sy oorwinning en gelowiges sŉ saam met Hom.

Openbaring moet ons nie bangmaak nie, dit moet ons sekerheid en hoop gee – 
en daarin sal dit ŉ seën wees vir elkeen wat dit lees en die hoor en dit ter harte neem (v. 3).

ŉ Seën van genade – 
onverdiende guns en die goedgesindheid of toegeneentheid van God se liefde en versorging.
	Nie weelde en rykdom en sorgeloosheid in hierdie lewe nie...
genade van ŉ onverganklike, onbesmette en onverwelklike erfenis wat gereed is en bewaar word en wa ons verseker sal ontvang 
sodat dit wat ons nou in hierdie lewe van swaarkry en verdrukking, selfs vervolging vul met ŉ onuitspreeklike en heerlike blydskap.

ŉ Seën van vrede wat alle verstand te bowe gaan, 
vrede omdat ons deur die Openbaring die groter prentjie sal verstaan en sal weet wat regtig aan die gebeur is en wie regtig in beheer is (al lyk die soms nie so nie). 
Laat die samelewing maar in duie stort, laat die wêreld ons maar onderdruk en vervolg in hulle kwaadwilligheid en afguns, hulle haat van vernietiging en bloedvergieting...
	Vrede omdat ons weet wat die eindtelling van ons lewens sal wees.
		Iemand sê vrede is om in dit alles te lewe met God se glimlag in jou hart...

Nie ŉ vlietende oomblik van genade en vrede so nou en dan nie, 
nee aanhoudend en kontinu, heeldag en aldag, 
	ŉ volgehou eienskap, karakter, eienskap van jou lewe...

En dit is nie maar woorde van hierdie Johannes nie, nee, hy is maar net die boodskapper. 
	Die genade en vrede kom van God af, Vader Seun en Heilige Gees.

Genade en vrede ... “van Hom wat is, en wat was en wat kom” 
Opvallend dat hy nie se van hom wat was en wat is en wat kom nie, 
hy begin met hom wat is – nou en elke oomblik van “nou” wat daar ooit was en ooit sal wees. 
Op elke tydstip “is” Hy – soos Hy vir Moses uit die brandende bos gesê het “Ek is”. 
		Hy wat is, was nog altyd, Hy wat is kom... 
Alles ander kan maar kom – selfs die ergste aanslae van die duiwel, die draak en die dier uit die see, die dier uit die aarde –
Ons sal niks vrees nie, want Hy wat is en wat was – Hy kom ook, verseker –
 en dan is die ander se doppie geklink. 
	Lees maar en hoor hierdie Openbaring en neem dit ter harte... 

Genade en vrede ... “van die sewe Geeste voor sy troon”
Hierdie is nie eenvoudig om te verstaan nie. 
Ons weet dit verwys na die derde persoon van die drie-enige God Vader Seun en Heilige Gees. 
Maar die Heilige Gees is nie voor God se troon nie, die Heilige Gees is God en daarom op die troon van God. 
Party reken dit bedoel sewe maniere hoe die Heilige Gees werk maar dit bevredig nie regtig nie. 
Die beste is waarskynlik om dit te sien as die Heilige Gees soos wat Hy reeds gewerk het en die gelowiges in sewe gemeentes voor die troon van God vergader het.

Genade en vrede ... “van Jesus Christus” – 
Elkeen wat in Hom glo het God ons vrygespreek, en deur Jesus Christus is daar nou vrede tussen ons en God soos ons leer uit Romein 5:1.
Ongelowiges sal nie hierdie ewige volkome vrede ken om met God versoen te wees nie, soos Jesaja skryf (57:21), “vir die goddeloses is daar geen vrede nie, sê my God.”	


Van Jesus Christus, “die geloofwaardige getuie” –
 soos wat Hy vir Pilatus gesê het in Joh. 18:37 dat Hy gebore is en in die wêreld gekom het om vir die waarheid te getuig, 
en in Johannes 8:28 dat Hy niks anders verkondig as wat die Vader Hom geleer het nie. 
Dit is Hy wat nou die openbaring wat Hy van God ontvang het deur die werk van sy engel en sy apostel gaan gee vir sy dienaars – aan die kerk,
daardie sewe gemeentes destyds, maar almal van ons in alle tye en op alle plekke.

Van Jesus Christus... “die eerste wat uit die dood opgestaan het”
Dit is Hy wat die dood oorwin het toe Hy die straf van ons wat glo aan die kruis betaal het en met sy opstanding sy absolute oorwinning bewys het, 
en sy opstanding uit die dood is die hoop en die sekerheid die waarborg dat ons wat in Hom glo netso sal opstaan en in sy oorwinning en heerlikheid sal deel...

Van Jesus Christus... “die heerser oor die konings van die aarde” 
Dit is Hy wat alle mag in die hemel en op die aarde ontvang het (Mat. 28:19).
Laat die wreedste van die wredes maar kom – die Romeinse keisers, Mao Tse Tung, Genghis Khan, Josef Stalin, Adolf Hitler – noem maar op, 
hulle sal die knie buig voor die Heerser van almal, ook die Heerser oor die draak die duiwel self.
Soos Hy gesê het in Johannes 16:33 “... In die wêreld sal julle dit moeilik hê, maar hou moed; Ek het die wêreld klaar oorwin.” 
	Wie sal die genade en die vrede steel wat Hy gee?

Hoe is dit dat ons so ŉ seën van genade en vrede van die drie-enige God ontvang 
terwyl ons soos die ganse mensdom in rebellie en sonde 
	niks anders verdien as sy verterende vuur van straf en wraak nie?

Die antwoord van v.5-6  is ŉ spontane uitroep van elkeen van ons wat glo – 
Dit is alleen omdat Hy ons liefgehad het en ons van ons sonde gewas het in sy bloed. 
Deur geloof wat Hy in ons werk het ons daaraan deel gekry en in Hom het God ons as sy kinders aangeneem. 
Gelowiges is nie meer wat ons was nie, Hy het ons konings en priester van maak vir sy Vader. 
Eintlik staan daar Hy het ons ŉ koninkryk van priesters vir God gemaak. 
Priesters wat met God praat en by Hom intree ter wille van mense wat ons aan Hom opdra, 
en priesters wat met mense praat oor God en van Hom getuig,
priesters wat hulleself aan God offer soos ons in Romeine 12:1 lees.
Wat ons lewens op die spel plaas en opoffer om God te dien soos Hy van ons vra en om sy liefde, ook sy opofferende liefde, aan mense ten toon te stel. 

Aan Hom, Jesus Christus behoort die heerlikheid en die krag tot in alle ewigheid. 
Ons gee dit nie vir Hom nie, dit het Hy van sy Vader ontvang, 
maar ons bevestig dit, ons weet dit, ons roep dit van die dakke af uit, 
	ons neem dit ter harte en ons lewe so...

Moenie ŉ fout maak nie. Hy is nie vir altyd weg nie... 
Skep moed sewe gemeentetjies in klein Asië, 
	skep moed kerk van alle tye en plekke, 
		skep moet Pinetown Gemeente...

Hy kom verseker, sonder enige twyfel  – 
	met die wolke soos sy dissipels Hom sien opvaar het – 
		liggaamlik, fisies en in heerlikheid...

Elke oog sal Hom sien vir wie Hy werklik is, 
	elke knie sal voor Hom buig skryf Paulus in Romeine 14.
	Ja, ook hulle wat hulle nie wou bekeer nie, 
ook hulle wat geleer het Hy het opgestaan uit die dood nie, 
ook hulle wat geleer het daar is nie eens ŉ God nie. 
Al die volke sal verslae wees het Hy gesê in Matteus 24:30, 
	hulle sal huil en weeklaag omdat dit dan te laat sal wees. 

Kom jy agter dat nog voordat ons eens die Openbaring gelees en gehoor en ter harte kon neem, 
gee Hy hier reg in die begin al die opsomming van dit alles – 
Hy kom weer, en dan sal sy oorwinning volkome wees – 
	en daarmee saam die finale verlossing van sy kerk van alle tye en plekke.

En net as iemand dalk dink dit is Johannes wat dit sê, dan waarborg God dit self: 
Ek is die Alfa en die Omega – 
dit is die eerste en die laaste letter in die Griekse alfabet (soos A en Z vir ons). 
Dit beteken Hy is die begin en die einde, daar is niks voor Hom nie, en daar is niks na Hom nie.
	Dit is Hy die Almagtige, Hy wat is en wat was en wat sal kom.

Hierdie is die kernboodskap, die tema van die hele boek Openbaring. 
Volgende keer gaan ons met die inhoud begin werk, en daar sal dinge wees wat ons beter sal verstaan as ander – 
maar nêrens moet ons die sentrale boodskap en die doel daarvan miskyk nie. 

Dit gaan oor Jesus Christus en 
dat Hy in beheer is en finaal in alle heerlikheid seëvier en heers, 
en dat gelowiges van alle eeue in Hom ons vrede vind uit genade – 
nou al omdat ons perspektief ontvang van wat eintlik aan die gang is en omdat ons sien hoe alles gaan eindig.. 


Al loop dinge in jou persoonlike lewe skeef, al stort die samelewing in duie om jou, al kom jy en jou geliefdes selfs in verdrukking en vervolging net omdat jy en hulle in Christus glo en uit geloof lewe soos Hy ons in sy Woord leer ... Selfs al word ons omstandighede so haglik as wat die nog ooit in die geskiedenis van die kerk was...

Jesus Christus wat  alle mag in hemel en aarde ontvang het,
Hy wat jou so lief het dat Hy sy heerlikheid prysgegee het en sy lewe vir jou opgeoffer het, 
	Hy, die Almagtige wat is en was ... Hy kom weer...

En dan gaan Hy afreken met alles en almal wat teen Hom én teen God se kinders was, hulle wat nie wou luister nie sal ontsteld weeklaag omdat dit dan te laat sal wees... 
Maar vir elkeen wat in Hom glo en daarom deur Hom met God versoen is, sal sy koms die wonderlikste en heerlikste wonder wees wat ons nie eers in mensewoorde kan beskryf nie.

En tot dan – 
	skep moed, 
		lewe in sy vrede met sy glimlag in jou hart, 
			want Hy regeer – en Hy kom weer...


Amen

